
Азьмугез: Глазов ёросын Парсь вандон сям-йылолэн  тодматон.
Пуктэм ужпумъёс: 
Дышетон: семья кусыпъёсын тодматоно.
Азинтон: нылпиослэсь удмурт кылын вераськонзэс волятоно.
Визьнодан: калыкмылэн лулчеберлыкезлы, сям-йылолъёсызлы гажан мылкыд пыӵатоно. 

Шудӥсь муртъёс:
Олёш – корка кузё;
Марья – солэн кышноез;
Кирилл но Иви – соослэн пиоссы;
Илья, Никита - гуртысь пиос;
Горей, Ондрей, Васьлей, Митрей – гуртысь воргоронъёс.

Мӧйыос парсь вандыны верасько.
Олёш:  Марья, лымы усиз ни, кынтӥз но ни зол. Котькуд аре 7 ноябрь бере парсь вандӥськом ни вал. Оло, туннэ вандомы. 
Марья: Ма, вандод ке,  ванды, но мужикъёслы верад-а парсь вандондэ? Пиналъёс кылем арняе ик корт люказы ни.
Олёш: Мон так-то толон  тоже Горейлы, Ондрейлы, Васьлейлы верай ни вал.
Марья: Олёш, туэ парсед зӧк будӥз. Быгатоды-а меда 4 ӵошен погыртыны. Лучше Митрейлы вазьыл на. Тани тон Митрей доры потаччозяд, мон ӝӧк вылэ сылал, нянь пукто. Вӧсясько, мед кылемез но будоз шуыса.
Олёш: Митреез ӧтьыны мын-ка, Иви пие,  тон пота. Мон парсь вандон пуртме шералто. А тон, Кирилл, тылскы бакча шоры, гидкуалэсь кыдёкегес кариськы, тыл медаз поты.
(Кирилл потэ азбаре,Иви кошке калык люканы, Олёш пурт шере, Марья ӝӧк вылэ тыриське-вӧсяське)
Марья: Я, кӧня валамме верай. Тон дась-а, Олёш, потыны?
Иви: Тятя, калык вуиз азбаре.
Олёш: Я, пиналъёс, тӥ коркан пуке, парсез погыртэммы бере, азбаре потоды.
Иви: Мон, Кирилл, Ильяез да Никитаез ӧти. Папаос парсез бышкалтӥзы ке, шунскыны пырозы, а ачимес ӵушканы потом.
Кирилл: Мон тылскем берам ик кортъёсмес тыри ни, тань потӥм ке ӵушканы, кӧня ке кортъёсмес ведрае тыром – мед вуэз шуналоз. Кылем аре парсь вандэмез мон адӟи ни.Валасько мар карыны.  
(азбарын парсь кесяськем кылӥське)
Олёш: Я, ми погыртӥм, табере тӥ, пиосы, потэ, парсез ӵушкалэ, куроен шобыръялэ,пӧсь ву киськалэ,  кӧня ке  возиды ке, курозэ палэнтыса, миське.
Иви: Малы, тятя, куроен шобыръяно?
Олёш: Мед парсьмы небӟоз, соку миськыны умойгес луоз, зуэз чебергес кошкоз.
Иви: Мар со зу?
Марья: Ну та пиёкен! Парсьлэсь гонзэ озьы шуо – зу! Тӥнь парсез тӥ ӵушкады, гонэз сутскиз, парсьты сьӧд луиз, тӥни самой со сьӧдэз – кылем гонэз  зу шуо, куроен шобыръяса, со небӟоз. Миськыса чебер кылёз. 
(пиналъёс пото )
Васьлей: Кынмиськиз!
Олёш: Айдате ӝӧк сьӧры пуксьыломе. 
Горей: Кезьыт туннэ.
Митрей: Мынам но вуоно арняе вандоно ни. Мар карыса вордод на сое.
Ондрей: Кытысь, Олёш, корт люкад? 
Олёш: Пиосы зол юрттӥсьёс ни мынам. Ульчаытимы ортчиллям, трос Петыр сётэм. Пересьёс – соос ӝикытэсь! 
Ондрей: Мон но Петырлы вазьыло, солэсь ик куро. 
Олёш: Кылем аре сэпеныз Ивилэн ымныраз йӧтӥз, Васьлей ик шуккиз, медаз кызя, пе. 
Марья: Олёш, ачид, дыр, пуштроссэ поттод. Вирзэ люка тусьтые, ӝытлы жарить каромы сугонэн, кылем аре кыӵе ческыт шуыса сиизы!
Олёш: Ӝытлы ӝук но пӧзьтод, дыр?
Марья: Ма, кызьы сотэк! Воргоронъёс, ӝытазе семьяеныды парсь сӥль, ӝук сиыны лыктэ. Азьло дыръёслэсь пӧртэм ӧвӧл кариськоно. Мӧйыос озьы лэсьтыло вал бере, ми но йӧндыртом. 
(пиналъёс пыро)
Иви: Тятя, ми парсьмес ӵушкаса миським но ни!
Олёш: Тӥ быгатоды-лэсьтоды! Я бен, мужикъёс, айдате потӥме. Ӝытазе ӝук сиыны люкаськоме.
Марья: Мынам но пумен гурам тыл пононо ни, ӝук пӧзьтыны шуыса, Олёш сӥльзэ тань пыртоз.
(воргоронъёс пото азбаре)
Горей: Ууу, кыӵе умой ӵушкаллям пиналъёс.
Васьлей: Аслам чеберманы гинэ кылем на.
Митрей: Гуртын будэм пиналъёс зӧкъёс бордын вань ужез лэсьтыны дышетско. Молодецъёс!
Горей: Ӝынызэ ужмес лэсьтӥллям ни, пуштроссэ гинэ поттыны кылем на. 
Олёш: Айдате, эшъёс, кутскоме. Ато ӝытпал кариське куазьмы.
Марья: Аскы пельнянь кутыны кышноосын вераським. Туэ озь вемеен ветломы пельнянь кутыса. Зато ӝог кутомы, кырӟаса-вераса.
